Любовь ТИХОНОВА

Кызьы утёно Россиез?
17-тй апреле Национальной библиотека тунсыко адӟытон усьтӥз. Со сӥземын Пётр Столыпинлэн вордскемез дырысен 150 ар тырмонлы. Адӟытон кыстӥськоз май толэзьлэн шорозяз.

Адӟытонэ мыло-кыдо пыриськизы Удмурт кун университетысь историяя факультетысь студентъёс, преподавательёс, тодосчиос, школаын дышетскисьёс, журналистъёс. Пётр Аркадьевич Зуч государствоын политика удысысь одӥгез валтӥсь деятель вал. Югдурез утёнъя министр, премьер-министр Столыпин трос реформаос ортчытъяз адямилэн правоосызъя, судэн, экономикаен герӟаськем ужпумъёсъя но мукет. Реформаос пӧлысь одӥгез валтӥсез луиз музъемез крестьянъёслы люкылон.

Столыпинлэн воштӥсь-конъёсыз шоры тодосчиос но дышетӥсьёс котькудзы асьсэ сямен учко. Одӥгъёсызлы со кельше, мукетъёсызлы – уг. Улэп дыръяз кивалтӥсьлэн туж трос тушмонъёсыз вылэм. Соин сэрен дасо пала урдскылонъёс пыр потэм. Странаен Н. Хрущёв кивалтон вакытэ Киево-Печерской шайвылысь Столыпинлэсь гузэ асфальтэн ӵошкытатӥзы. Нош али кивалтӥсьёс солы синпелет пуктыны медо.

Адӟытон кылдэмын ньыль люкетлэсь. Нырысетӥяз – «Пётр Аркадьевич Столыпин. Сюреслэн кутсконэз» – люкамын кивалтӥсьлэн политикае нырысетӥ вамышъёсыз сярысь книгаос но статьяос.

Кыкетӥяз – «Реформа яке революция: быгатӥз-а Столыпин Россиез утьыны?» Бичамын Столыпинлэн проектъёсыз. Валтӥсь инты басьто печатлам ужъёсыз, кудъёсаз музъем реформа пумысен со ӝот-ӝот шуэ: крестьянъёсты келяно Восточной Сибире. Но та малпанэз уг быдэсмы. Столыпинэз куд-ог кивалтӥсьёс алылӥзы: реформады калыкез революциозь вуттыны быгатоз.

Куинетӥ люкетын – «Реформа ортчытӥсьлэн улонысь кошкемез» – люкамын Столыпинэз быдтон сярысь документъёс.

Россиысь валтӥсь политологъёслэн но историкъёслэн гожъям ужъёссы интыямын ньылетӥ люкетэ – «Асьмелы кулэ Быдӟым Россия: П. Столыпинлэн малпанъёсыз но ужъёсыз туннэ».
